
QO‘SHILGAN QIYMAT SOLIG‘I BO‘YICHA 
FIRIBGARLIKLAR: MEXANIZMLARI, 

SABABLARI VA ULARNI OLDINI OLISH 
YO‘LLARI

Eshkarayev Bobir Chariyevich
Termiz davlat universiteti mustaqil izlanuvchisi

Email: bobireshkaraev@gmail.com  
ORCID: 0009-0002-2301-0474

Annotatsiya. Mazkur maqolada qo‘shilgan qiymat solig‘i [QQS] bo‘yicha firibgarliklarning iqtisodiy mohiyati, ularning 
asosiy turlari, kelib chiqish sabablari va davlat budjetiga salbiy ta’siri yoritilgan. Xalqaro tajriba, jumladan Yevropa Ittifoqi, 
Janubiy Koreya, Singapur va Rossiya misolida QQS firibgarliklariga qarshi kurash mexanizmlari o‘rganilgan. Shuningdek, 
O‘zbekistonda joriy etilgan elektron hisob-fakturalar, xavfni tahlil qilish tizimlari va QQS qaytaruvining samaradorligi 
baholangan. Tadqiqot natijasida QQS firibgarliklarini kamaytirishga qaratilgan mualliflik takliflari ishlab chiqilgan.

Kalit soʻzlar: QQS, qo‘shilgan qiymat solig‘i, soliq firibgarligi, elektron hisob-faktura, risk-analiz, eksport, karusel firibgarligi, 
qalbaki hisob-faktura, soya iqtisodiyoti.

Abstract. This article examines the economic essence of value-added tax fraud (VAT), its main types, causes of occurrence, 
and negative impact on the state budget. Based on international experience (European Union, South Korea, Singapore, 
Russia), mechanisms for combating VAT fraud were studied. The effectiveness of the electronic invoice systems, risk 
analysis, and VAT refunds implemented in Uzbekistan was also evaluated. As a result of the research, author's proposals 
aimed at reducing VAT fraud were developed.

Key words: VAT, value added tax, tax fraud, electronic invoices, risk analysis, export, carousel fraud, fake invoices, 
shadow economy.

Аннотация. В данной статье рассматривается экономическая сущность мошенничества по налогу на добавленную 
стоимость (НДС), их основные виды, причины возникновения и негативное влияние на государственный бюджет. 
На основе международного опыта (Европейский Союз, Южная Корея, Сингапур, Россия) изучены механизмы 
борьбы с мошенничеством с НДС. Также была оценена эффективность внедренных в Узбекистане систем 
электронных счетов-фактур, анализа рисков и возврата НДС. В результате исследования были разработаны 
авторские предложения, направленные на снижение мошенничества с НДС.

Ключевые слова: НДС, налог на добавленную стоимость, налоговое мошенничество, электронные счета-фактуры, 
риск-анализ, экспорт, карусельное мошенничество, поддельные счета-фактуры, теневая экономика.

K I R I S H
Qo‘shilgan qiymat solig‘i [QQS] davlat budjeti daromadlarini shakllantirishdagi eng muhim bilvosita 

soliqlardan biri hisoblanadi. Uning iqtisodiy ahamiyati yuqori bo‘lib, O‘zbekiston Respublikasi Iqtisodiyot va 
moliya vazirligi statistik ma’lumotlariga ko‘ra 2022–2024-yillarda budjet tushumlarida QQSning ulushi 20–25 
foizni tashkil etgan1. Shu bilan birga, QQSning qaytaruv mexanizmi mavjudligi, hisob-fakturalar zanjiriga 
asoslanganligi va eksport operatsiyalariga nisbatan 0 foizlik stavka qo‘llanilishi mazkur soliq turini firibgarlikka 
eng moyil soliqlardan biriga aylantirmoqda.

1	 https://www.imv.uz/static/davlat-budjeti-daromadlari-2

Yevropa Ittifoqida QQS bo‘shlig‘i (VAT Gap)2 soliq ma’muriyatchiligi samaradorligini baholovchi asosiy 
indikatorlardan biri hisoblanadi. Yevropa Komissiyasi ma’lumotlariga ko‘ra, 2022-yilda YEIda umumiy QQS 
bo‘shlig‘i 89,3 mlrd yevroga teng bo‘lib, umumiy QQS majburiyatining 7,0 foizini tashkil etgan3. Eng yuqori 
QQS bo‘shlig‘i Ruminiya (30,6 foiz), Italiya (26,1 foiz) va Ispaniya (29,3 foiz) davlatlarida qayd etilgan. Shu 
bilan birga, Kipr, Portugaliya va Irlandiyada QQS bo‘shlig‘i 2 foizdan past darajada saqlanib qolgan. Tahlillar 
shuni ko‘rsatadiki, QQS bo‘shlig‘ining asosiy sabablariga karusel firibgarligi, soliqdan qasddan bo‘yin tovlash, 
bankrotlik, yashirin iqtisodiyot hamda ma’muriy xatolar kiradi. IHTT mamlakatlari tajribasi esa raqamlashtirish, 
real-time e-invoicing va risk-tahlil modellari QQS firibgarligini keskin kamaytirishda samarali vosita ekanini 
tasdiqlamoqda4.

Xalqaro iqtisodiy amaliyot ko‘rsatishicha, QQS firibgarliklari davlat budjeti uchun katta moliyaviy yo‘qotishlar 
keltirib chiqaradi. Ayniqsa, “karusel” firibgarligi, qalbaki hisob-fakturalar, soxta eksport orqali QQS qaytarib olish 
kabi sxemalar keng tarqalgan. Statistik ma’lumotlarda har yili Yevropada QQS borasidagi firibgarlik sxemalar 
ta’sirida 50 mlrd yevro davlat budjetiga tushmasligi keltirib o‘tilgan5.

O‘zbekistonda so‘nggi yillarda raqamlashtirish jarayonlari chuqurlashib, elektron hisob-fakturalar, onlayn-
kassalar, xavfli soliq to‘lovchilarni tahlil qilish tizimlari joriy etildi. Biroq shunga qaramasdan, QQS firibgarliklari 
butunlay bartaraf etilgani yo‘q. Shu sababli QQS firibgarliklarining iqtisodiy mohiyatini va ularni oldini olish 
mexanizmlarini ilmiy asosda tadqiq etish mazkur tadqiqotning dolzarbligini belgilab beradi.

M A V Z U G A  O I D  A D A B I Y O T L A R  S H A R H I
QQS firibgarliklari va soliq ma’muriyatchiligi masalalari xorijiy va mahalliy olimlar tomonidan keng 

o‘rganilgan.
Xalqaro ilmiy adabiyotlarda ushbu mavzu asosan Xalqaro Valyuta Jamg‘armasi (IMF), Iqtisodiy hamkorlik 

va taraqqiyot tashkiloti (IHTT) va Jahon banki tadqiqotlarida chuqur yoritilgan. Jumladan, Ebrill, Kiyn, Bodin, 
Sammers tomonidan tayyorlangan “The Modern VAT” asari6da QQS ma’muriyatchiligi, soliq qaytaruvi va 
firibgarlik mexanizmlari ilmiy asosda tahlil qilingan. IHTT tomonidan tayyorlangan “Consumption Tax Trends” 
hisobotlarida VAT Gap, karusel firibgarliklari va transchegaraviy sxemalar keng yoritilgan.

Rossiya va MDH mamlakatlarida Mayburov I.A., Fayzeev R.T., Popova N.F., Chikalina N.A., Beloxrebtov 
V.S., Dryaglina S.A. kabi olimlarning ishlari7da QQS firibgarliklari sxemalari, ma’muriy nazorat qilish, 
firibgarliklarni aniqlash va bartaraf etish mexanizmlari tahlil qilingan.

O‘zbekistonda esa mazkur yo‘nalish Toshmatov Sh.A., Jalilov I.E., Kamilov M.M., Urazmatov J.M., 
Niyazmetov I.M. kabi iqtisodchi olimlar tomonidan o‘rganilgan. Ular o‘z ishlarida QQSning iqtisodiy mohiyati, 
budjetdagi o‘rni, ma’muriy nazorat mexanizmlari va islohotlar samaradorligi, QQS bo‘shlig‘ini tahlil qilganlar. 
Bu borada D.Sultonov, Sh.Abdulxayeva, I.Aripova, K.Xotamov, J.Yusupovlarning ilmiy ishlari8 alohida e’tiborga 
loyiq.

T A D Q I Q O T  M E T O D O L O G I YA S I
Tadqiqotda iqtisodiy hodisalarni bilishning - tahlil va sintez; induksiya va deduksiya; taqqoslama tahlil; 

statistik tahlil usuli; tizimli yondashuv kabi ilmiy usullaridan foydalanildi. Shuningdek, tadqiqotda Xalqaro Valyuta 
Jamg‘armasi, IHTT, Jahon banki, Yevropa Komissiyasi hamda O‘zbekiston Respublikasi Davlat soliq qo‘mitasi 
va Davlat bojxona qo‘mitasi rasmiy ma’lumotlaridan foydalanildi.

2	 International Monetary Fund. Measuring the VAT Gap. – IMF Working Paper, Washington D.C., 2014. (QQS bo‘shlig‘i – qonunchilikka 
muvofiq yig‘ilishi lozim bo‘lgan QQS bilan amalda yig‘ilgan QQS o‘rtasidagi farq sifatida ta’riflanadi)

3	 European Commission. EU VAT Gap Report 2023.
4	 OECD. Consumption Tax Trends. Paris, 2022.
5	 Sultonov D. QQS borasidagi firibgarliklarning oldini olishga doir ayrim jihatlar. Elektron resurs. 2021. www.norma.uz.
6	 Ebrill L., Keen M., Bodin J.-P., Summers V. The Modern VAT. – Washington, D.C.: International Monetary Fund, 2001.– 241 p.
7	 Файзеев Р.Т. Перспективы развития противодействия мошенничествам в налоговой сфере. /Файзеев Р.Т. //Право 

и государтсво: теория и практика – 2019. -№10 (78). – с.177-181., Попова Н.Ф., Чикалина Н.А. Мошенничество в сфере 
налогообложения в России. //Международный научно-исследовательский журнал. – 2020. - №1 (91). – с.68-71., Белохребтов 
В.С. Схемы совершения мошенничества с возмещением налога на добавленную стоимость. // Известия Тульского 
государственного университета. Экономические и юридические науки – 2015. - №2-2., с.37-44., Уклонение от уплаты налогов 
юридическими лицами. Проблемы и перспективы противодействия: монография для магистрантов, обучающихся по 
программам направлений «Экономика», «Государственный аудит» и «Финансы и кредит» / [И.А. Майбуров и др.]; под ред. 
И.А. Майбурова. — М.: ЮНИТИДАНА, 2025. — 303 с. — (Серия «Magister»)., Дряглина С.А. НЕЗАКОННОЕ ВОЗМЕЩЕНИЕ 
НДС // Право и государство: теория и практика. 2019. №12 (180).

8	 Sultonov D. QQS borasidagi firibgarliklarning oldini olishga doir ayrim jihatlar. Elektron resurs. 2021. www.norma.uz.; Abdulxayeva 
Sh. Soliqlarni raqamlashtirish- QQS ning muammo va istiqbollari//Yashil iqtisodiyot va taraqqiyot – 2024. -№8. –486-491-b., Aripova I. 
Qo‘shilgan qiymat solig‘i (QQS) islohotlari va amaliyotdagi muammolar//Yashil iqtisodiyot va taraqqiyot – 2025. -№4. –2070-2075-b., 
Xotamov K.R., Yusupov J.O. Qo‘shilgan qiymat solig‘i bo‘shlig‘ini aniqlashda O’zbekiston tajribasi//Iqtisodiy taraqqiyot va tahlil - 2024-
№12. –449-458-b.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 427

2025-yil, dekabr. № 12-son.

T A H L I L  V A  N A T I J A L A R
QQS – tovar va xizmatlarni ishlab chiqarish hamda realizatsiya qilishning har bir bosqichida yaratilgan 

qo‘shilgan qiymatga solinadigan bilvosita soliqdir. Soliq quyidagi formula orqali hisoblanadi:
To‘lanadigan QQS = Chiquvchi QQS – Kiruvchi QQS
Aynan shu ayirma mexanizmi firibgarlik uchun asosiy sharoit yaratadi. Soliq to‘lovchi:
-	 kiruvchi QQSni sun’iy ravishda oshirishi,
-	 chiquvchi QQSni kamaytirishi,
-	 yoki QQSni budjetdan qaytarib olishda soxta hujjatlardan foydalanishi mumkin.
XVJ (IMF) ta’rifiga ko‘ra, QQS firibgarligi — bu soliq to‘lovchilar tomonidan QQS majburiyatini qasddan 

kamaytirish, soxta hujjatlar orqali QQS qaytaruvini noqonuniy olish yoki budjetga to‘lanishi lozim bo‘lgan QQS 
summalarini o‘zlashtirib qolishga qaratilgan harakatlar majmuasidir9.

IHTT (OECD) esa QQS firibgarliklarini quyidagi iqtisodiy belgilariga ko‘ra tavsiflaydi:
-	 soliq to‘lov majburiyati bilan real iqtisodiy operatsiya o‘rtasida uzilish paydo bo‘lishi;
-	 tovar harakati bilan pul harakati o‘rtasida nomutanosiblik;
-	 kontragentlar zanjirida yo‘qoluvchi kompaniyalar (missing traders) mavjudligi;
-	 aylanmalarning iqtisodiy mantiqqa zid o‘sishi10.
QQS firibgarliklari quyidagi salbiy iqtisodiy oqibatlarga olib keladi:
- davlat budjeti barqarorligining buzilishi;
- tashqi savdoning “hujjatlashtirilgan, ammo real bo‘lmagan” o‘sishi;
- soliq yuki boshqa halol to‘lovchilar zimmasiga o‘tishi;
- raqobat muhitining izdan chiqishi;
- investorlar ishonchining pasayishi.
IHTT (OECD) hisob-kitoblariga ko‘ra, soliq firibgarligi va QQS bo‘shlig‘i yuqori bo‘lgan mamlakatlarda 

iqtisodiy o‘sish sur’atlari soliq ma’muriyatchiligi samarali bo‘lgan davlatlarga nisbatan o‘rtacha 1,5–2 foiz 
punktga past bo‘ladi.

Qalbaki hisob-fakturalar orqali firibgarlik QQS firibgarliklarining eng keng tarqalgan va eng xavfli turi 
hisoblanib, quyidagicha amal qiladi:

-	 “fiktiv” (real faoliyati yo‘q) korxona tashkil etiladi;
-	 u tovar yetkazib bermagan holda qalbaki elektron hisob-faktura (EHF) yozib beradi;
-	 xaridor korxona ushbu hisob-faktura orqali “kiruvchi QQS”ni hisobga oladi;
-	 natijada budjetga to‘lanishi kerak bo‘lgan QQS summasi sun’iy ravishda kamayib ketadi;
-	 fiktiv korxona ma’lum vaqtdan keyin yo‘qoladi, soliq qarzi undirilmay qoladi.
Bu sxemaning iqtisodiy oqibati:
- davlat budjetiga to‘g‘ridan to‘g‘ri zarar;
- halol soliq to‘lovchilarga nisbatan adolatsizlik;
- soya iqtisodiyoti kuchayishi.
 “Yo‘qolib ketuvchi kompaniya” (Missing Trader) sxemasi (bir kunlik firmalar) ko‘plab mamlakatlarda keng 

tarqalgan bo‘lib, O‘zbekistonda ham paydo bo‘la boshlagan. Mexanizmi quyidagicha bo‘ladi:
1)	 kompaniya katta hajmda tovar sotadi;
2)	 sotishda QQSni hisoblaydi, lekin budjetga to‘lamaydi;
3)	 qisqa vaqt ichida:
-	 faoliyatini to‘xtatadi,
-	 bank hisob raqamlarini yopadi,
-	 rahbarni “o‘zgartiradi”;
4)	 Davlat soliqni undirish imkoniyatidan mahrum bo‘ladi.
Asosiy belgilari:
- tez ko‘paygan aylanma;
- asosiy vositalar yo‘qligi;
- xodimlar soni 1–3 nafar;
- ulkan summada QQS qarzdorligi.
Ma’lumki, ko‘pchilik mamlakatlar kabi O‘zbekistonda ham eksport operatsiyalariga 0% stavka solinadi. Bu 

normadan suiiste’mol qilish asosan quyidagicha bo‘ladi:
- real eksport o‘rniga hujjatlar orqali “qog‘ozda eksport” yaratish;
- tovar narxini sun’iy oshirish orqali qaytariladigan QQSni ko‘paytirish;

9	  International Monetary Fund. Revenue Administration: Tax Fraud and Evasion. – Washington, D.C.: IMF, 2018.
10	  OECD. Understanding VAT/GST Fraud: Background Paper. – Paris: OECD Publishing, 2017.

- kontragent mamlakatda turli fiktiv firmalar bilan “boshqa mamlakatga jo‘natilgan” deb xato ma’lumot 
kiritish.

“Karusel” (Carousel fraud) sxemasining mohiyati:
- import qiluvchi kompaniya QQSsiz tovar olib kiradi;
- ichki bozorda QQS bilan sotadi;
- yig‘ilgan QQSni budjetga to‘lamay “yo‘qoladi”;
- tovar bir necha kompaniya orqali aylantiriladi;
- zanjirdagi chiqish nuqtasida eksport qilinadi va davlatdan QQS qaytarilishi talab qilinadi.
Shunday qilib budjet ikki marta zararga uchraydi: to‘lanmagan QQS va noqonuniy qaytarilgan QQS.
Importda bojxona qiymatini kamaytirish. Bu firibgarlik turiga quyidagilar kiradi:
1) tovarning bojxona qiymatini sun’iy kamaytirish;
 - real tovar qiymati 100.000 dollar bo‘lsada, bojxonada 40.000 dollar qilib rasmiylashtiriladi;
- QQS ham shu sun’iy past bazaga nisbatan hisoblanadi;
- natijada budjetga kam QQS tushadi;
2) MXIK kodini noto‘g‘ri ko‘rsatib QQS stavkasini tushirib yuborish;
3) kontrabandani “noqonuniy kirim” sifatida kiritish;
4) ayrim hollarda bojxona bazasi va soliq bazasi o‘rtasidagi ma’lumotlar muvofiqlashmasligidan foydalanish.
Aylanmani yashirish va ikkilamchi buxgalteriya sxemasi ayniqsa savdo, xizmat ko‘rsatish va umumiy 

ovqatlanish sohasida ko‘p kuzatiladi.
Amaliy mexanizmi quyidagicha bo‘ladi:
- fiskalizasiya qilinmagan terminal orqali tushum yashiriladi;
- chek berilmaydi;
- EHF bermay xizmat ko‘rsatiladi;
- terminal ishlatmasdan, shaxsiy plastik orqali aylanmani ajratib yuritish.
Natijada haqiqiy aylanma buxgalteriyada aks ettirilmasdan, soliq bazasi sun’iy kamaytiriladi.
Ayrim hollarda avtomobil, uskuna, binolar yoki boshqa mulklar sotilayotganda:
- eng arzon bahoda “yaqin qarindosh”ga sotiladi, keyinchalik “yaqin qarindosh” orqali bozor qiymatida 

sotiladi
- lizing shartnomasi rasmiylashtirish orqali, QQS majburiyati kechiktiriladi yoki kamaytiriladi.
QQS firibgarliklari tasodifiy emas, balki iqtisodiy, huquqiy, institutsional va psixologik omillar yig‘indisi 

ta’sirida yuzaga keladi.
1) Iqtisodiy sabablar
- soliq yukining nisbatan yuqoriligi;
Masalan, O‘zbekistonda QQS 12% stavkada undiriladi. Bu ayrim tadbirkorlarda aylanmani yashirishga 

moyillik uyg‘otadi.
- aylanma mablag‘ yetishmasligi;
korxonalar ayni paytda QQSni budjetga to‘lab, qaytaruvni kech olishi mumkin.
Bu pul oqimida uzilish hosil qilib, ayrim firmalarni firibgarlikka undaydi.
- inflyatsiya va valyuta kursining ta’siri;
import tovarlarda QQS yuki sun’iy ravishda “og‘irlashadi” va soliqdan qochish holatlari ko‘payadi.
- norasmiy (soya) iqtisodining yuqoriligi. 
Ma’lumki, soya iqtisodiyoti — rasmiy hisob-kitobga kirmaydigan, soliq bazasining to‘liq shakllanishiga 

to‘sqinlik qiluvchi faoliyat segmenti sifatida baholanadi. QQS bilan bog‘liq noto‘g‘ri amaliyotlar ushbu segmentda 
kuzatiladigan moliyaviy mexanizmlarning biri bo‘lib, uni oldini olish bo‘yicha metodik chora-tadbirlar ishlab 
chiqish muhim ahamiyat kasb etadi. Shuning uchun bog‘liqlik zanjirining tahlili kelgusidagi raqamlashtirish, 
monitoring va nazorat mexanizmlarini takomillashtirish imkoniyatlarini belgilab beradi: soya aylanmalarining 
qisqarishi → EHFning to‘liq rasmiylashtirilishi → QQS tushumlari barqarorlashuvi → VAT Gap qisqarishi → 
budjet barqarorligining mustahkamlanishi.

Huquqiy omillar tahlili shuni ko‘rsatadiki, soliq qonunchiligi rivojlanish bosqichida bo‘lib, ayrim normalarni 
aniqlashtirish, imtiyozlar qo‘llanish mexanizmini takomillashtirish va qaytaruv protseduralarini soddalashtirish 
orqali soliq intizomini yanada oshirish imkoniyati mavjud. Ma’muriy javobgarlik mexanizmlarini optimallashtirish 
esa soliq tizimining izchil ishlashi uchun qo‘shimcha kafolat yaratadi.

Institutsional omillar bo‘yicha soliq ma’muriyatchiligi tizimida raqamlashtirish jarayonini chuqurlashtirish, 
ma’lumot almashinuvi platformalarini to‘liq avtomatlashtirish hamda EHF tizimini yanada mustahkamlash 
kelgusida firibgarlik xavflarini kamaytirish uchun qo‘shimcha imkoniyatlar ochadi. Hududlarda kameral 
nazorat, masofaviy monitoring va tekshiruvlarni raqamli modellar asosida kuchaytirish soliq boshqaruvining 
samaradorligini oshirishi kutiladi. Inson omili bilan bog‘liq jarayonlarni shaffoflashtirish va korrupsiyaviy xavflarni 
kamaytirish uchun riskga asoslangan yondashuvlar tatbiq etilishi istiqbolli yo‘nalish sifatida ko‘riladi.

Psixologik va ijtimoiy omillar bo‘yicha soliq to‘lov madaniyatini rivojlantirish, aholining davlat moliya tizimiga 
bo‘lgan ishonchini mustahkamlash va ijobiy fiskal xulq-atvorni shakllantirish muhim metodik yo‘nalish hisoblanadi. 
Aholi va tadbirkorlar o‘rtasida “shaffof soliq to‘lov tizimi — barqaror iqtisodiyot” tamoyilini kuchaytirish soliq 
intizomining oshishiga xizmat qilishi prognoz qilinadi.

QQS bo‘yicha xavf indikatorlarini aniqlash metodikasi soliq organlariga monitoringni zamonaviy analitik 
vositalar asosida olib borish imkonini beradi. Moliyaviy-xo‘jalik faoliyati bo‘yicha indikatorlar — xodimlar soni, 
asosiy vositalar, aylanma dinamikasi va qaytaruv talablarining mutanosibligi — avtomatlashtirilgan risk-
modellarni takomillashtirish uchun asos yaratadi.

Kontragentlar zanjirini tahlil qilishda ko‘p bosqichli operatsiyalar, “qisqa muddatli faoliyat yurituvchi” 
subyektlar, bitta manzilda ro‘yxatdan o‘tgan kompaniyalar yoki bir shaxsga tegishli bir nechta firmalar mavjudligi 
kabi belgilar tahlilning chuqurlashuvi uchun metodik signal bo‘lib xizmat qiladi.

Eksport-import operatsiyalarini baholashda real asosiy vositalar bilan eksport hajmining muvofiqligi, 
tushumlar bilan bank operatsiyalari o‘rtasidagi izchillik, tovar kodlarining barqarorligi va import baholari bozor 
narxlari bilan taqqoslanishi risklarni kamaytirish uchun muhim prognoz indikatorlari hisoblanadi.

Ushbu tahlil va indikatorlar asosida soliq ma’muriyatchiligini yanada raqamlashtirish, ma’lumotlar 
almashinuvi tizimlarini integratsiya qilish va riskga asoslangan nazoratni kuchaytirish QQS bo‘yicha firibgarliklarni 
kamaytirishda sezilarli natija berishi prognoz qilinadi.

QQS firibgarliklariga qarshi xalqaro tajriba ko‘plab davlatlarda, xususan Yevropa Ittifoqi mamlakatlarida 
chuqur shakllangan bo‘lib, bunda “karusel” kabi murakkab firibgarlik sxemalarining tarqalishi maxsus axborot 
almashinuvi va real vaqt tizimlarining yaratılishini talab qilgan. Yevropa Ittifoqida bu borada bir nechta yirik 
tizimlar shakllangan. VIES yagona bazada barcha a’zo davlatlar QQS to‘lovchilari haqidagi ma’lumotlarni 
birlashtiradi, tadbirkorlarning QQS raqamlarini onlayn tekshirish imkonini beradi hamda transchegaraviy 
operatsiyalar bo‘yicha kontragentlarni tezkor tasdiqlash jarayonini soddalashtiradi. Eurofisc esa firibgarlik bilan 
bog‘liq xavf signallarini real vaqt rejimida almashish imkoniyatini yaratadi. Bir davlatda shubhali vaziyat paydo 
bo‘lishi bilan boshqa davlatlarga axborot uzatiladi va bu tizim “karusel” sxemalarini barvaqt aniqlash hamda 
zararsizlantirishga xizmat qiladi. SAF-T tizimi esa buxgalteriya ma’lumotlarini standart elektron formatda soliq 
organlariga uzatish orqali elektron tahlil imkoniyatlarini kengaytiradi, kameral tekshiruv samaradorligini oshiradi 
va umumiy nazorat sifatini mustahkamlaydi.

Janubiy Koreya tajribasi real vaqt tamoyiliga asoslanadi. Bu davlatda barcha hisob-fakturalar elektron 
tarzda darhol soliq organlariga uzatiladi, natijada tovar harakati, pul o‘zgarishlari va QQS hisoblari yagona 
zamonda ko‘rinadi. QQS qaytaruv jarayoni tezlashtirilgan bo‘lsa-da, u kuchli avtomatlashtirilgan xavf tahlili 
orqali nazorat qilinadi. Singapur tizimida esa ishonchli soliq to‘lovchilar uchun “yashil yo‘lak” amaliyoti qo‘llanadi. 
Ular uchun qaytaruv tezkor amalga oshiriladi, xavf guruhidagi to‘lovchilar esa chuqur tahlil va qo‘shimcha 
hujjat talablariga duch keladi. Bank ma’lumotlari, bojxona axborotlari va soliq ma’lumotlari integratsiya qilinib, 
barcha oqimlar yagona analitik maydonda kuzatiladi. Rossiyada QQS bo‘yicha firibgarliklar, ayniqsa qalbaki 
hisob-fakturalar keng tarqalgan davrda ASK NDS-3 tizimi joriy etilib, hisob-fakturalar, kontragentlar zanjiri va 
aylanmalar elektron tarzda avtomatik tahlil qilina boshlandi. Bu tizim xavfli zanjirlarni avtomatik aniqlab, soliq 
inspektoriga tayyor signallar shaklida taqdim etadi va nazoratni tezlashtiradi.

O‘zbekistonda ham so‘nggi yillarda QQS ma’muriyatchiligini takomillashtirish bo‘yicha muhim islohotlar 
amalga oshirilgan. Elektron hisob-fakturalar tizimining joriy etilishi QQS firibgarligiga qarshi kurashda asosiy 
qadam bo‘ldi. Hisob-fakturalar elektron shaklda rasmiylashtirilishi, my.soliq.uz platformasida saqlanishi va 
kontragentlar zanjirining to‘liq ko‘rinishi soliq organlariga qalbaki hujjatlarni ancha oson aniqlash imkonini 
beradi. Bu tizim qog‘oz hujjatlar muomalasini kamaytiradi, tekshiruvchilar uchun aniq elektron iz yaratadi va 
QQS bazasini kengaytirish jarayoniga yordam beradi. Shu bilan birga, ayrim tadbirkorlarning elektron hujjatlarni 
formal rasmiylashtirib, real aylanmalarni yashirish imkoniyati saqlanib qolayotganini hisobga olib, EHF tizimini 
boshqa axborot bazalari bilan chuqur integratsiya qilish zarurati mavjud.

Soliq organlari huzurida xavfni tahlil qilish tizimi shakllantirilgan bo‘lib, u soliq to‘lovchilarni xavf darajasi 
bo‘yicha segmentlash, xavfli guruhlarga chuqur kameral tahlil, sayyor tekshiruv va hujjat talab qilish choralari 
qo‘llash imkonini yaratadi. Xavfi past subyektlarga esa ortiqcha nazorat yuklamasi kamaytiriladi, bu esa soliq 
ma’muriyatchiligining samaradorligini oshiradi. QQS qaytarishning avtomatlashtirilgan mexanizmi eksportyorlar 
va intizomli to‘lovchilarga tezlashtirilgan qaytaruvni taqdim etib, halol soliq to‘lovchilar uchun qulayliklar yaratadi 
va firibgarlik xavfi yuqori bo‘lgan subyektlar avtomatik ravishda chuqur tekshiruv doirasiga tushadi.

Import operatsiyalaridagi firibgarliklarni kamaytirish uchun soliq va bojxona ma’lumotlarining elektron 
integratsiyasi yo‘lga qo‘yilgan. Tovar kodlari, import qiymati va QQS summalari elektron tarzda taqqoslanib, 
qiymatni sun’iy pasaytirish imkoniyatlari sezilarli darajada cheklanadi. Savdo, xizmat ko‘rsatish va umumiy 
ovqatlanish sektorlarida onlayn-kassa apparatlari, fiskal nazorat tizimi va plastik karta to‘lovlari bo‘yicha real 
vaqt kuzatuv mexanizmlarining joriy etilishi ham QQS bazasining kengayishiga olib kelmoqda.

Bu islohotlar natijasida O‘zbekistonda QQS tushumlarining o‘sishi kuzatilmoqda, budjetdagi ulushning 
barqarorlashuvi, yashirin aylanmalarning ochiqlik sari chiqishi, EHF tizimi, onlayn fiskal nazorat va xavf tahlil 
modullarining real samarasi namoyon bo‘lmoqda. Qalbaki EHFlar va firibgarlik sxemalari tezroq aniqlanmoqda, 
ko‘plab noqonuniy operatsiyalar yuzasidan jinoiy ishlar qo‘zg‘atilgan. Shu bilan birga, firibgarlar raqamlashtirilgan 
tizimlarga moslashish tendensiyasini saqlab qolayotganini inobatga olib, chuqur analitik modellarni yanada 
rivojlantirish ehtiyoji mavjud. Raqamlashtirish QQS bo‘shlig‘ining qisqarishiga sezilarli ta’sir ko‘rsatayotgani 
kuzatilmoqda, soya iqtisodiyoti ulushining kamayish ehtimoli yuqori bo‘lsa-da, buni ilmiy asosda baholash 
uchun alohida iqtisodiy-matematik model ishlab chiqish zarur.

X U L O S A  V A  T A K L I F L A R
QQS firibgarliklari davlat budjeti barqarorligiga, soya iqtisodiyotining kengayishiga va raqobat muhitining 

buzilishiga olib kelayotgan jiddiy iqtisodiy muammolardan biridir. O‘zbekistonda raqamlashtirish, EHF, risk-tahlil 
nazorati va avtomatik qaytaruv tizimlari muhim ijobiy natijalar bermoqda. Biroq ushbu jarayonlarni yanada 
chuqurlashtirish, VAT Gap monitoringi, innovatsion nazorat vositalari va maqsadli profilaktika choralarini 
kuchaytirish orqali QQS firibgarliklarini keskin kamaytirish mumkin.

Takliflarimiz quyidagilardan iborat:
- har bir elektron hisob-faktura uchun “Invoice Scoring” — xavf balli tizimini joriy etish.
- EHF zanjirini blokcheyn asosida himoyalash.
- O‘zbekiston uchun rasmiy VAT Gap hisoblash amaliyotini joriy etish.
- Eksportda QQS qaytarish uchun “yashil va qizil koridor” modelini kuchaytirish.
- QQS firibgarligi yuqori bo‘lgan sohalar bo‘yicha maxsus profilaktik dasturlar ishlab chiqish.

@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 

